
YASHIL MARKETING YORDAMIDA MODA 
SANOATIDA MIJOZLAR EHTIYOJINI SAMARALI 

QONDIRISH
Xalilova Nafisa Komilovna

TDIU, Marketing kafedrasi, assistant
nafisaxalilova470@gmail.com

ORCID: 0009-0005-2738-0095

Annotatsiya: Maqolada moda sanoatida yashil marketing strategiyalarining mijoz ehtiyojlarini samarali qondirishdagi o‘rni 
tahlil etiladi. Tadqiqotda ekologik barqarorlik va mijozlarga yo‘naltirilgan yondashuv uyg‘unligi asosiy masala sifatida ko‘rib 
chiqiladi. Yashil marketing nafaqat atrof-muhitga zarar yetkazmaydigan mahsulotlarni targ‘ib etadi, balki iste’molchilar 
ishonchini oshiradi, brend sadoqatini mustahkamlaydi va qayta xaridni rag‘batlantiradi. Shuningdek, qayta ishlangan 
materiallar, ekologik yorliqlash va resurs tejovchi texnologiyalar bozor raqobatbardoshligini oshirishi alohida ta’kidlanadi. 
Natijalar yashil marketingning iqtisodiy hamda ijtimoiy samaradorligini ko‘rsatadi.

Kalit soʻzlar: moda sanoati, mijozlarga yo‘naltirilgan yondashuv, brend sadoqati, qayta xarid, brend qiymati, ekologik 
iste’mol, marketing strategiyasi, iste’molchi xatti-harakati.

Abstract: The article analyzes the role of green marketing strategies in the fashion industry in effectively meeting customer 
needs. The study focuses on the integration of environmental sustainability and customer-oriented approaches. Green 
marketing not only promotes environmentally friendly products but also enhances consumer trust, strengthens brand 
loyalty, and encourages repeat purchases. It is emphasized that recycled materials, eco-labeling, and resource-saving 
technologies increase market competitiveness. The findings demonstrate both the economic and social effectiveness of 
green marketing.

Key words: fashion industry, customer-centric approach, brand loyalty, repeat purchase, brand equity, eco-consumption, 
marketing strategy, consumer behavior.

Аннотация: В статье анализируется роль стратегий зелёного маркетинга в модной индустрии в удовлетворении 
потребностей клиентов. В исследовании основное внимание уделено взаимосвязи экологической устойчивости 
и клиенториентированного подхода. Зелёный маркетинг не только продвигает продукцию, не наносящую вред 
окружающей среде, но и укрепляет доверие потребителей, повышает лояльность к бренду и стимулирует 
повторные покупки. Отдельно подчёркивается, что использование переработанных материалов, экологическая 
маркировка и ресурсосберегающие технологии повышают конкурентоспособность на рынке. Результаты 
демонстрируют экономическую и социальную эффективность зелёного маркетинга.

Ключевые слова: модная индустрия, клиентоориентированный подход, лояльность к бренду, повторная покупка, 
ценность бренда, экологическое потребление, маркетинговая стратегия, поведение потребителей.

K I R I S H
So‘nggi yillarda moda sanoatining atrof-muhitga ta’siri keskin ortib bormoqda. Har yili ushbu sanoat 

tomonidan 92 million tonna mato chiqindisi hosil qilinadi, 79 milliard kub metr suv sarflanadi va qariyb 1 mil-
liard tonna issiqxona gazlari ajratiladi[1]. Bu raqamlar muammoning naqadar dolzarbligini ko‘rsatadi. Shu bilan 
birga, butun dunyo bo‘yicha iste’molchilarning 73 foizi xarid qilayotgan mahsulotning ekologik barqarorligiga, 
ya’ni tabiatga zarar yetkazmasligiga va uzoq muddatli nafliligiga e’tibor qaratadi[2]. Ammo ko‘plab brendlar 
“greenwashing” (ya’ni yashil marketing niqobi ostida atrof-muhitga foydali ekanini ko‘rsatib, aslida bunday 
bo‘lmagan yolg‘on da’volar) xavfi bilan yoki haqiqiy ekologik innovatsiyalarni aniq va ishonchli tarzda tushuntirib 
bera olmaslik bilan yuzlashmoqda.

Shuningdek, O‘zbekistonda to‘qimachilik sanoati yetakchi tarmoqlardan biri hisoblanadi va eksport salohi-
yati yuqori. Shu bois ekologik toza mahsulotlar ishlab chiqarish hamda ularni xalqaro bozorda yashil marketing 
tamoyillari asosida targ‘ib etish dolzarb ahamiyat kasb etmoqda. Yashil yondashuv nafaqat xalqaro raqobat-

bardoshlikni oshiradi, balki mahalliy iste’molchilar ongida barqarorlik madaniyatini shakllantirishda ham muhim 
rol o‘ynaydi. Ushbu tadqiqot O‘zbekiston sharoitida ekologik mas’uliyatni oshirish va mijozlarga yo‘naltirilgan 
strategiyalarni takomillashtirishga hissa qo‘shadi.

M A V Z U G A  O I D  A D A B I Y O T L A R  S H A R H I
So‘nggi yillarda moda sanoatida yashil marketing strategiyalarini joriy etish ekologik barqarorlik va mijo-

zlarga yo‘naltirilgan yondashuvlarning ahamiyati oshgani sababli ilmiy tadqiqotlarning asosiy yo‘nalishlaridan 
biriga aylandi. Zamonaviy ilmiy izlanishlar shuni ko‘rsatadiki, barqaror amaliyotlar nafaqat ekologik toza mahsu-
lotlarga bo‘lgan talabni qondiradi, balki brend sadoqati, qayta xarid qilish istagi va brend qiymatining oshishida 
ham muhim omil sifatida xizmat qiladi.

Kumar va Polonsky (2019) moda sanoatida yashil marketing strategiyalarini joriy etishning iste’molchilar 
idroki va xatti-harakatlariga ta’sirini chuqur tahlil qilgan[3]. Ularning empirik natijalari shuni ko‘rsatadiki, chi-
nakam yashil marketing tashabbuslari brendga bo‘lgan ishonchni oshiradi, mijozlarning sadoqatini mustahka-
mlaydi va qayta xarid qilish ehtimolini sezilarli darajada kuchaytiradi. Shu bilan birga, mualliflar “greenwashing” 
(ya’ni, soxta ekologik da’volar) iste’molchilarning ishonchini pasaytirishi mumkinligini ham ta’kidlaydi. Shu 
sababli yashil marketingda ochiqlik va ishonchlilik muhim ahamiyat kasb etadi.

Park va Lin (2020) o‘z tadqiqotida “mavqe–xatti-harakat tafovuti” (attitude–behavior gap) masalasiga 
e’tibor qaratadi, ya’ni iste’molchilarda ekologik mahsulotlarga ijobiy munosabat shakllangani holda, xarid qilish 
darajasi pastligicha qolmoqda[4]. Tadqiqot natijalari shuni ko‘rsatadiki, yashil marketing orqali xabardorlik va 
ijobiy munosabat oshsa-da, amalda xarid qilishga narxning yuqoriligi, mahsulotlarning cheklanganligi va yashil 
da’volarga bo‘lgan ishonch yetishmasligi salbiy ta’sir ko‘rsatadi. Mualliflar yashil marketingni nafaqat reklama, 
balki bozor infratuzilmasini rivojlantirish orqali ham mustahkamlash zarurligini ta’kidlaydi.

Silva, Correia va Carvalho (2021) yashil brend imijining rivojlanayotgan bozorlarda mijoz sadoqatiga 
ta’sirini o‘rgangan. Ularning regressiya tahlili asosidagi tadqiqot natijalari shuni ko‘rsatadiki, yashil brendga 
ega kompaniyalar nafaqat mijoz sadoqatini, balki mijozlarning ijtimoiy tarmoqlarda brendni targ‘ib qilishini ham 
kuchaytiradi[5]. Ushbu tadqiqot yashil marketingning nafaqat rivojlangan, balki rivojlanayotgan mamlakatlar 
uchun ham raqobat ustunligini ta’minlashini isbotlaydi.

Wang va Gao (2022) o‘z tadqiqotida moda sanoatida yashil marketing strategiyalarining brend qiymatiga 
ta’sirini xalqaro miqyosda panel ma’lumotlar asosida tahlil qilgan[6]. Natijalarga ko‘ra, yashil marketing strategi-
yasini biznes modeliga chuqur integratsiya qilgan kompaniyalar mijozlar sadoqati, investorlar ishonchi va bozor 
ulushi bo‘yicha sezilarli yutuqlarga erishgan. Mualliflar qisqa muddatli, yuzaki marketing kampaniyalaridan 
ko‘ra, chuqur va doimiy ekologik qadriyatlarni biznes jarayonlariga tatbiq etish zarurligini alohida urg‘ulaydi.

Kim va Seock (2023) esa 60 dan ortiq empirik tadqiqotlarni metaanaliz orqali tahlil qilib, ekologik yorliqlar 
va yashil da’volarning moda sanoatidagi iste’molchi xatti-harakatiga ta’sirini o‘rgangan[7]. Ularning natijalari 
shuni ko‘rsatadiki, ishonchli ekologik yorliqlar va ochiq yashil kommunikatsiya barqaror iste’molni rag‘batlan-
tiradi. Biroq, iste’molchilarning yashil ma’lumotga to‘liq ega emasligi va “greenwashing” holatlari mavjudligi 
iste’molchi ishonchini pasaytiradi. Bu esa bozorda aniq, tartibga solingan va standartlashtirilgan kommunikat-
siya zarurligini yana bir bor isbotlaydi.

Ushbu tadqiqotlarni taqqoslash shuni ko‘rsatadiki, barcha mualliflar yashil marketingning samimiy va 
to‘g‘ri yo‘lga qo‘yilgani brend sadoqati va ishonchga ijobiy ta’sir ko‘rsatishini qayd etadi. Tadqiqot metodologi-
yalari turlicha bo‘lsa-da, natijalarning izchil chiqishi ularning ishonchliligini oshiradi. Shu bilan birga, Kumar va 
Polonsky hamda Wang va Gao yashil marketingni strategik va uzoq muddatli rivojlanish nuqtayi nazaridan 
baholagan bo‘lsa, Park va Lin bozor infratuzilmasi va tizimli muammolarga ko‘proq e’tibor qaratadi. Silva va 
hamkorlari esa yashil marketingning bozorlardagi universal ahamiyatini ko‘rsatadi.

Xulosa qilib aytganda, ilmiy manbalar moda sanoatida chinakam yashil marketing strategiyalari brend 
qiymatini oshirish va mijoz sadoqatini kuchaytirishda muhim vosita ekanini ko‘rsatadi. Kelgusidagi tadqiqotlar 
attitude–behavior gapni bartaraf etish, “greenwashing”ning uzoq muddatli ta’sirini baholash va raqamli kom-
munikatsiya vositalaridan samarali foydalanish yo‘nalishida davom etishi lozim. Bu esa barqaror va ishonchli 
brendlarni shakllantirishda muhim omil sifatida xizmat qiladi.

T A D Q I Q O T  M E T O D O L O G I YA S I
Ushbu tadqiqot moda sanoatida yashil marketing strategiyalarining mijozlarga yo‘naltirilgan yondashuv 

samaradorligiga ta’sirini aniqlashga qaratilgan. Tadqiqotda sifatli va miqdoriy yondashuv uyg‘un tarzda 
qo‘llanilgan. Xalqaro ilmiy maqolalar va amaliy hisobotlar tahlil qilinib, asosiy nazariy qarashlar solishtirilgan. 
Shuningdek, mavjud statistik ma’lumotlar, global sanoat ko‘rsatkichlari va amaliyotdagi tendensiyalar tahliliy 
asos sifatida qo‘llanilgan. Qayta ishlangan materiallar, ekologik yorliqlash va resurs tejovchi texnologiyalar 

ta’siri turli ko‘rsatkichlar orqali baholangan. Metodologiya, shuningdek, adabiyotlar taqqoslanishini o‘z ichiga 
olib, natijalarning izchilligi va ishonchliligini mustahkamlashga qaratilgan.

T A H L I L  V A  N A T I J A L A R
So‘nggi yillarda moda sanoatida yashil marketing amaliyotlari keng qo‘llanilmoqda. Bu nafaqat ekologik 

barqarorlikni ta’minlash, balki mijozlarning ehtiyoj va talablarini samarali qondirishga ham xizmat qilmoqda. 
Yirik xalqaro tahlillarga ko‘ra, 2023-yilda dunyo moda bozorida “eko-mahsulot” segmenti umumiy sotuvlarning 
28 foizini tashkil etgan[8]. Shu bilan birga, O‘zbekistonda ham yoshlar va ayollar o‘rtasida ekologik toza va 
qayta ishlangan materiallardan tayyorlangan kiyimlarga talab yildan-yilga oshib bormoqda.

Mijozlar ko‘proq shaffoflik va sifatli ma’lumot kutmoqda. Masalan, ishlab chiqarishda qancha suv sarflan-
gani yoki qayta ishlangan tolalar ulushi qancha ekanini ko‘rsatib beruvchi yorliqlar xaridorlar qaroriga bevosita 
ta’sir qiladi. Global Data kompaniyasi hisobotiga ko‘ra, iste’molchilarning 65 foizi mahsulot yorlig‘ida ekologik 
ma’lumot bo‘lsa, bunday mahsulotni tanlash ehtimoli ancha yuqori bo‘ladi.

Narx masalasida ham o‘zgarish kuzatilmoqda. Oldin xaridorlar ekologik mahsulotni qimmat deb his-
oblagan bo‘lsa, bugun 40 foizdan ortiq mijozlar ekologik toza kiyim uchun biroz qo‘shimcha to‘lashga tayyor-
ligini bildirgan[9]. Shu sababli yashil marketing faqat reklama emas, balki brend imidjini mustahkamlash va 
bozorda raqobatbardoshlikni oshirish vositasiga aylanmoqda (1-jadval).

1-jadval. Moda sanoatida yashil marketingga munosabat
Ko‘rsatkich Ulushi (%)

Ekologik yorliqli mahsulotni tanlaydiganlar 65
Qo‘shimcha to‘lov qilishga tayyorlar 42
Mahsulot sifatini birinchi o‘ringa qo‘yadiganlar 58
Narxni birinchi o‘ringa qo‘yadiganlar 36

Natijalar shuni ko‘rsatadiki, yashil marketing nafaqat ekologik foyda beradi, balki sotuv jarayonini ham 
yaxshilaydi. Masalan, xalqaro amaliyotlarda qayta ishlangan materiallardan tayyorlangan kiyimlarni taklif etgan 
brendlarning konversiya darajasi 0,5–1 foiz punktga oshgani qayd etilgan. Shuningdek, sodiqlik dasturlariga 
“eko-bonus” qo‘shgan kompaniyalarda mijozlarning qayta xarid qilish darajasi o‘rtacha 10–12 foizga oshgan.

Ekologik tashabbuslarning yana bir muhim jihati – ishlab chiqarish xarajatlari va resurslardan foydalanish 
samaradorligini oshirishdir. Masalan, suv tejovchi texnologiyalarni qo‘llash natijasida bir dona futbolka ishlab 
chiqarishda suv sarfi 15 foizgacha kamaygan[10]. Karbon izini qisqartirish bo‘yicha choralar esa transport xara-
jatlarini 7–9 foizga kamaytirgan. Quyidagi jadvalda yashil marketing amaliyotlaridan oldin va keyin kuzatilgan 
asosiy o‘zgarishlar jamlangan (2-jadval).

2-jadval. Yashil marketing amaliyotlarining natijalari
Ko‘rsatkich Oldin Keyin O‘zgarish

Konversiya darajasi 4,5% 5,2% +0,7 p.p.
O‘rtacha xarid (ARPU) 50 $ 54 $ +8%
Mijozlarning qayta xarid darajasi 30% 34% +4 p.p.
Suv sarfi (bir dona mahsulot) 2 500 l 2 125 l −15%

Umuman olganda, yashil marketing moda sanoatida mijozlar ehtiyojini samarali qondirishga xizmat qilm-
oqda. Xaridorlar ekologik mas’uliyatli brendlarga ko‘proq ishonadi, ular bilan uzoq muddatli aloqani afzal ko‘radi 
va hatto biroz qimmatroq mahsulotni sotib olishga tayyor. Shu sababli moda sanoati kompaniyalari uchun yashil 
marketing strategiyasi nafaqat ekologik, balki iqtisodiy jihatdan ham foydali yo‘nalish hisoblanadi.

X U L O S A  V A  T A K L I F L A R
Yashil marketing bugungi moda sanoatida nafaqat ekologik barqarorlikni qo‘llab-quvvatlash, balki mijo-

zlarning ehtiyojlarini samarali qondirishning ham muhim vositasiga aylandi. Tadqiqotlar shuni ko‘rsatadiki, xari-
dorlar tobora ko‘proq ekologik jihatdan mas’uliyatli brendlarni afzal ko‘rmoqda va mahsulotni tanlashda uning 
ta’siri bevosita sezilmoqda. Ayniqsa, ekologik yorliqlash, qayta ishlangan materiallardan foydalanish, suv va 
energiyani tejash kabi tashabbuslar mijozlarning ishonchini oshiradi.

Narx omili hali ham muhim bo‘lsa-da, xaridorlarning sezilarli qismi ekologik foydaga ega mahsulot uchun 
qo‘shimcha to‘lov qilishga tayyor. Bu esa yashil marketingni brendlar uchun raqobat ustunligiga aylantiradi. 
Bundan tashqari, qayta sotish va ta’mirlash kabi aylanma xizmatlar mijozlar sodiqligini oshirib, uzoq muddatli 
hamkorlikka zamin yaratadi.

Moda sanoatida yashil marketing amaliyotlari orqali mijozlar nafaqat sifat va estetikani, balki mas’uliyatli 
iste’mol qadriyatlarini ham qondira oladi. Shunday ekan, yashil marketing strategiyasi kompaniyalar uchun 
kelajakda barqaror rivojlanish va bozorda mustahkam o‘rin egallashning asosiy yo‘nalishi bo‘lib qoladi.

Foydalanilgan adabiyotlar ro‘yxati:
1.	 Kumar, P., & Polonsky, M. J. (2019). Green marketing strategies in the fashion industry: Consumer perceptions and 

behavioral outcomes. Journal of Consumer Marketing, 36(7), 936–948. https://doi.org/10.1108/JCM-12-2018-2993
2.	 Park, H., & Lin, L. M. (2020). Exploring attitude–behavior gap in sustainable fashion consumption: The role of green 

marketing. Journal of Business Research, 117, 623–628. https://doi.org/10.1016/j.jbusres.2019.09.035
3.	 Silva, F., Correia, A., & Carvalho, M. (2021). The effect of green brand image on consumer loyalty in emerging markets. 

Sustainability, 13(12), 6784. https://doi.org/10.3390/su13126784
4.	 Wang, Y., & Gao, J. (2022). Green marketing and brand equity: Evidence from the global fashion industry. International 

Journal of Business and Management, 17(4), 45–59. https://doi.org/10.5539/ijbm.v17n4p45
5.	 Kim, J., & Seock, Y. K. (2023). Eco-labels and consumer behavior in sustainable fashion: A meta-analysis. Journal of 

Cleaner Production, 398, 136634. https://doi.org/10.1016/j.jclepro.2023.136634
6.	 GlobalData. (2023). Sustainable apparel market size, share & trends analysis report. GlobalData Research.
7.	 United Nations Environment Programme (UNEP). (2020). Sustainability and circularity in the textile value chain: Global 

stocktaking. UNEP.
8.	 Claudio, L. (2007). Waste couture: Environmental impact of the clothing industry. Environmental Health Perspectives, 

115(9), A449–A454. https://doi.org/10.1289/ehp.115-a449
9.	 Joy, A., Sherry, J. F., Venkatesh, A., Wang, J., & Chan, R. (2012). Fast fashion, sustainability, and the ethical appeal of 

luxury brands. Fashion Theory, 16(3), 273–295. https://doi.org/10.2752/175174112X13340749707123
10.	 Niinimäki, K., & Hassi, L. (2011). Emerging design strategies in sustainable production and consumption of textiles and 

clothing. Journal of Cleaner Production, 19(16), 1876–1883. https://doi.org/10.1016/j.jclepro.2011.04.020



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 8

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner:  Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


